
Dumonda Spadarotto 

 

concernent structuras dal di cumplementaras a la scola en il chantun Grischun 

 

Resposta da la Regenza 

 

L'emprim onn da scola (2013/14) suenter che l'Ordinaziun davart ulteriuras structuras 

dal di (Ordinaziun davart structuras dal di; DG 421.030) è entrada en vigur, avevan 

44 da quella giada 113 instituziuns responsablas per la scola purschidas renconu-

schidas en il sectur da las ulteriuras structuras dal di ed i vegniva fatg diever da total-

main 233 107 unitads d'assistenza. Dapi lura èn la dumonda sco er la purschida cre-

schidas cuntinuadamain. L'onn da scola current 2019/20 mettan 71 dad 88 institu-

ziuns responsablas per la scola a disposiziun purschidas renconuschidas dal chan-

tun. L'ultim onn da scola quintà giu 2018/19 è vegni fatg diever da totalmain 327 114 

unitads d'assistenza. Passa 80 pertschient da tut las instituziuns responsablas per la 

scola han pia oz purschidas d'assistenza renconuschidas en il sectur da scola. Plina-

vant è il dumber d'unitads d'assistenza duvradas creschì per circa in terz entaifer 

6 onns. Quai na mussa betg mo il basegn creschent d'assistenza ordaifer la scola 

ch'è menziunà en la dumonda, mabain er che las instituziuns responsablas per la 

scola tegnan quint da quel. 

 

Il basegn dad otg scolaras e scolars fixescha mo il dumber, a partir dal qual l'institu-

ziun responsabla per la scola è obligada da metter a disposiziun ina purschida. Per 

survegnir contribuziuns chantunalas n'è quest dumber betg decisiv. Il chantun paja 

contribuziuns er, sche las instituziuns responsablas per la scola installeschan pur-

schidas d'assistenza per in basegn pli pitschen. Er a favur da purschidas d'assisten-

za ordaifer il temp da scola, per exempel durant las vacanzas da scola, paja il chan-

tun contribuziuns gia oz. Per quest sectur na vegn però betg applitgada la Lescha 

davart las scolas popularas dal chantun Grischun (Lescha da scola; DG 421.000), 

mabain la Lescha davart la promoziun da la tgira d'uffants cumplementara a la fami-

glia en il chantun Grischun (DG 548.300). 

 

Las instituziuns ch'èn responsablas per la scola ston publitgar las purschidas d'assi-

stenza ed ils temps d'assistenza fin il pli tard 2 mais avant che l'onn da scola cumen-

za. Per eruir ordavant il basegn d'assistenza èsi indispensabel d'enconuscher l'urari 

da l'onn da scola suandant. Las persunas responsablas per l'educaziun na pon 

uschiglio betg stimar, cura ch'ellas dovran effectivamain in'assistenza e cura betg. Il 

termin per l'elavuraziun da l'urari vegn influenzà considerablamain tranter auter da 

disditgas (termin da disditga è la fin da mars) e da midadas da pensums tar las 

persunas d'instrucziun. Ina publicaziun pli tempriva n'è perquai en blers cas strusch 

realisabla. Differentas instituziuns responsablas per la scola guntgeschan quest pro-

blem e garanteschan a las persunas responsablas per l'educaziun sin basa voluntara 

– gia il mument ch'ellas erueschan il basegn – da metter a disposiziun la purschida 

d'assistenza, quai independentamain dal basegn effectiv.  

 

Tar las dumondas 1 e 2: Las cifras menziunadas davart il svilup d'ulteriuras structu-

ras dal di mussan che la gronda maioritad da las instituziuns responsablas per la 

scola metta actualmain a disposiziun purschidas d'assistenza. En blers lieus è la pur-

schida ultra da quai vegnida extendida qualitativamain e quantitativamain. Tras quai 

è la dumonda tuttavia pli e pli gronda s'augmentada per var 100 000 unitads d'assi-

stenza entaifer 6 onns da scola. Previsiblamain vegn ella anc a crescher vinavant per 

in tschert temp, ma strusch en la medema dimensiun. Pervia dal svilup positiv na 

dovri tenor la Regenza perquai betg adattaziuns immediatas da la lescha. Ella è però 

pronta d'examinar – a chaschun da la revisiun parziala planisada da la Lescha da 

scola – la reducziun dal basegn da purschidas per las instituziuns responsablas per 

la scola sco er il sectur da l'assistenza durant las vacanzas da scola, quai en il rom 

d'ina vista cumplessiva da tut ils giavischs concernent la Lescha da scola inclusiv ils 

relaschs consecutivs respectivs. 

 

Tar la dumonda 3: Tenor l'art. 27 da la Lescha da scola sco er tenor l'art. 8 da l'Ordi-

naziun davart ulteriuras structuras dal di è la cumpetenza per ulteriuras structuras dal 

di sco er per lur manaschi e per lur finanziaziun chaussa da las instituziuns respon-

sablas per la scola. Sco menziunà qua survart porschan las prescripziuns legalas 

vertentas en il sectur da scola las medemas pussaivladads (contribuziuns chantuna-

las gia a partir d'ina scolara u d'in scolar e per l'assistenza durant las vacanzas da 

scola) sco en il sectur da la tgira cumplementara a la famiglia. Il svilup da las ulteriu-

ras structuras dal di durant ils onns passads mussa cleramain che la gronda maiori-

tad da las instituziuns responsablas per la scola ha la voluntad e la prontezza da 

tegnair quint da la dumonda pli e pli gronda da purschidas d'assistenza. Ord vista da 

la Regenza datti gia avunda motivs e stimuls per las instituziuns responsablas per la 

scola da stgaffir purschidas d'assistenza ch'èn cumpatiblas cun la lavur u d'extender 

las purschidas existentas. Perquai è ella da l'avis ch'i n'èn betg inditgadas ulteriuras 

adattaziuns en quest reguard, almain betg sin il stgalim da la lescha.

